Հավելված N 11
ՀԱՇՎԵՏՎՈՒԹՅՈՒՆ
«Աջակցություն ՓՄՁ սուբյեկտներին» 2023 թվականի ծրագրի իրականացման ընթացքի վերաբերյալ
1․   «Տնտեսության արդիականացման միջոցառմանը պետական աջակցություն»

(Իրավական հիմք՝ ՀՀ կառավարության 2020 թ․-ի մարտի 26-ի 26-ի N 355-Լ որոշման 1-ին հավելված)
Միջոցառման նպատակն է տնտեսավարողների համար ստեղծել մատչելի ֆինանսական միջոցների հասանելիություն՝ արդիականացնելու արտադրական հնարավորությունները և խթանելու նոր տեխնոլոգիաների ներմուծումը Հայաստանի Հանրապետություն, որը կբերի արտադրվող ապրանքների և մատուցվող ծառայությունների մրցունակության բարձրացման և աշխատանքի արտադրողականության աճի։
Միջոցառման շրջանակներում տնտեսավարողների կողմից միջոցառման իմաստով նպատակային համարվող ոլորտներում օգտագործելու նպատակով մեքենա-սարքավորումների ձեռքբերման համար՝ գործընկեր ֆինանսական կազմակերպություններից տնտեսվարողը կարող է ստանալ վարկի/լիզինգի տարեկան տոկոսադրույքի 6-10% սուբսիդավորում։

Տոկոսադրույքի սուբսիդավորման պայմաններն են՝

· մինչև 10 մլրդ դրամ՝ վարկի/լիզինգի առավելագույն սուբսիդավորվող գումար

· մինչև 10%՝ վարկի/լիզինգի առավելագույն սուբսիդավորվող տոկոսադրույք

· մինչև 42 ամիս վարկի/լիզինգի սուբսիդավորվող ժամանակահատված

· մինչև 180 օր՝ մատակարարման ժամկետի սուբսիդավորում

· մինչև 6 ամիս՝ մայր գումարի մարման արտոնյալ ժամանակահատված

Օժանդակությունը կիրառելի է այն վարկերի/լիզինգի համար, որոնք տրամադրվում են տնտեսավարողներին հետևյալ նպատակով՝

· նոր (չօգտագործված) մեքենասարքավորումների գնում կամ ներմուծում, որոնք օգտագործվելու են Հայաստանի Հանրապետության տարածքում.
· ավելացված արժեքի հարկ վճարող կապալառու կազմակերպության կողմից կապիտալ շինարարության իրականացում՝ մեքենասարքավորման մոնտաժման և սպասարկման դեպքում, ընդ որում միայն այն դեպքում, երբ տնտեսավարողը ձեռք է բերել 1-ին ենթակետով սահմանված մեքենասարքավորումները։

Միջոցառման շրջանակներում՝ 

· միջոցառման մեկնարկից (2022 թվականի մարտ) մինչև 2023 թվականի վերջ կնքվել է 3591 վարկային/լիզինգային պայմանագիր, որոնցից 2618-ը կնքվել է 2023 թվականի ընթացքում,

· վարկային ընդհանուր պորտֆելը կազմել է 208.0 մլրդ ՀՀ դրամ, որից 147.9 մլրդ դրամը 2023 թվականի ընթացքում,

· պորտֆելի 67%-ը կազմել է լիզինգը, 33%-ը վարկը

· պորտֆելի 58%-ը ուղղվել է ՓՄՁ ֆինանսավորմանը։

2․ «Բարձր որակավորում ունեցող մասնագետների ներգրավման նպատակով տնեսվարողներին աջակցություն»

(Իրավական հիմք՝ ՀՀ կառավարության 2020 թ․-ի մարտի 26-ի 26-ի N 355-Լ որոշման 2-րդ հավելված)

Միջոցառման նպատակն է բարձրացնել Հայաստանի Հանրապետության տարածքում գործող ընկերությունների արտադրողականությունը և աջակցել տնտեսավարողներին ներգրավել բարձր որակավորում ունեցող մասնագետների:

Տնտեսավարող են համարվում Հայաստանի Հանրապետության տարածքում գրանցված և փաստացի գործունեություն իրականացնող առևտրային և ոչ առևտրային կազմակերպությունները, որոնք աջակցության համար դիմելու պահին նախորդող 12 ամսվա ընթացքում ներգրավել են բարձր որակավորում ունեցող մասնագետների: 

Փոխհատուցումը տրամադրվում է գործատուին հետևյալ չափերով․

· մասնագետի աշխատավարձի և դրան հավասարեցված վճարի 20%-ը (ոչ ավելի քան ամսական 1 000 000 (մեկ միլիոն) դրամ և ոչ ավելի, քան փոխհատուցման ժամանակահատվածի համար վճարված և պետական այլ միջոցառումների շրջանակներում վերադարձված եկամտային հարկի տարբերությունը),

· Եթե ԲՈՈՒՄ-ն ունի դոկտորի գիտական աստիճան(PhD), ապա փոխհատուցվում է վերջինիս աշխատավարձի և դրան հավասարեցված վճարի 50%-ը (ոչ ավելի քան 1․5 մլն դրամը),

· Դոկտորի գիտական աստիճան ունեցող ԲՈՈՒՄ-ի կողմից Հայաստանի Հանրապետության տարածքում գործող կրթական և հետազոտական ծառայություններ մատուցող կազմակերպություններում դասավանդելու դեպքում հիմնական աշխատավայրի աշխատավարձի նշյալ փոխհատուցումից բացի, կփոխհատուցվի նաև կրթական և հետազոտական ծառայություններ մատուցող կազմակերպության կողմից վճարված աշխատավարձի և դրան հավասարեցված այլ վճարումների 70%-ը (ոչ ավելի քան 2 մլն դրամը)



Փոխհատուցումները տրամադրվում են դիմումի հաստատումից սկսած իրար հաջորդող 36 ամիսների համար։
Միջոցառման շրջանակներում՝

· շահառու է եղել 29 կազմակերպություն, որոնցում ներգրավվել են 368 բարձր որակավորում ունեցող մասնագետներ

· աջակցության ընդհանուր գումարը կազմել է 790,922.6 հազար դրամ։

3․ «Ջերմուկ համայնքում կացության կազմակերպման գործունեություն իրականացնող տնտեսավարողներին աջակցություն»
(Իրավական հիմք՝ ՀՀ կառավարության 2023 թ․-ի հունվարի 26-ի N96-Լ որոշում)

Միջոցառման նպատակն է օժանդակել 2022 թվականի սեպտեմբեր ամսին ռազմական գործողությունների հետևանքով տուժած ՀՀ Վայոց ձորի մարզի Ջերմուկ համայնքում գտնվող և գործունեություն ծավալող մասնավոր հատվածի տնտեսավարողներին:

Ծրագրի շահառուն է հանդիսացել այն իրավաբանական անձը կամ անհատ ձեռնարկատերը՝

· որը 2022 թվականի սեպտեմբերի 11-ի դրությամբ փաստացի իրականացրել է Հայաստանի Հանրապետության էկոնոմիկայի նախարարի 2013 թվականի սեպտեմբերի 19-ի N 874-Ն հրամանով հաստատված՝ Տնտեսական գործունեության տեսակների I (Այ) 55 «Կացության կազմակերպում» դասակարգչում ներառված գործունեությունը ՀՀ Վայոց ձորի մարզի Ջերմուկ համայնքում.

· ում կողմից 2022 թվականի հոկտեմբեր-դեկտեմբեր ամիսները ներառող հաշվետու ժամանակաշրջանների համար հարկային մարմին ներկայացված ավելացված արժեքի հարկի կամ շրջանառության հարկի հարկային հաշվարկներում հայտարարագրված եկամուտը (հասույթը) չի գերազանցել նախորդ տարվա նույն ժամանակահատվածի եկամտի (հասույթի) 50%-ը, իսկ միկրոձեռնարկատիրության սուբյեկտ հանդիսանալու դեպքում` 2022 թվականի հոկտեմբեր-դեկտեմբեր ամիսների ընթացքում մատուցված ծառայությունների համար դուրս գրված հաշվարկային փաստաթղթերում (այդ թվում՝ ՀԴՄ կտրոններում) արտացոլված շրջանառությունը չի գերազանցել նախորդ տարվա նույն ժամանակահատվածի շրջանառության 50%-ը.

· ով դիմումի ներկայացման օրվան նախորդող օրվա դրությամբ չունի 100 հազ. ՀՀ դրամը գերազանցող՝ հարկային մարմնի կողմից վերահսկվող եկամուտների գծով պարտավորություններ.

· ով 2022 թվականի ընթացքում փաստացի իրականացրել է հյուրանոցային կամ հյուրատնային գործունեություն։

 Միջոցառման շրջանակներում՝

·  աջակցություն է տրամադրվել Ջերմուկ համայնքում գործունեություն ծավալող և ծրագրի չափորոշիչներին բավարարող 10 տնտեսավարողի

·  ծրագրի բյուջեն կազմել է 63,206.1 հազար դրամ։

4. ՓՄՁ-ի սուբյեկտներին աջակցության ծրագրերի համակարգում և կառավարում
Բովանդակային փոփոխություններով պայմանավորված՝ միջոցառումը չի իրականացվել։

